
 
 
 
 
 
 
 
 
 
 
 
 

 
 

Sujet 2007: 25 MOOL DERBYY !!! 
 Mir mache zem 25-igschte Mool mit. 

 
 
S isch chuum zum glaube aber woor, d Trotzchöpf gits scho syt 
25-ig Joor. Das heisst 24 Sujet hai mir scho duuregloo und euse 
Vortrab duets euch zeige, mit emene grosse nostalgische Jubi-
läumsreige. 
 
Mir sy jo äigedlig uusere Clique-Spaltig entstande und hai zum 
„Trotz“ bschlosse Fasnecht z mache und es het sich bis Hütte 
gloont, mir hais so richtig gnosse! 
 

1983 Sujet: Bunt und Ton in Ton wie s Stedtlibild in der Renova-
tion. 
Mir si ganz bescheide gstartet und hai äigedlig gar nit vill erwar-
tet. Mit emene „Blätzlibajass“ hai mir gfunde, chönnte mir euses 
bunte Stedtlibild abrunde. Nach dere Fasnecht si mir eus alli 
einig gsi, also s nächscht Joor sy mir au wiider derbyy! 
 

1984 Sujet: Mir fyre – mir fyre nit! 
S Joor 84 het eus derzue bewoge, ganz schüüch emoole z fro-
ge: 
„Het der Kanton jetz äigedlig gfyrt – oder nit......?“ 
Also mir hai gfunde, do si mir derbyy – oder nit......? 
Als „Margritli“ hai mirs probiert z definiere mer fyre....., mer fyre 
nit....., mer fyre......! 
 

1985 Sujet: BZ Zämmewüschete! 
Als „Redaktore mit der Zyttigsänte uffem Chopf“, hai mir däm 
Blettli e chli gleert euse Chropf. 
Der Tambourmajor het die Zämmewüschete dominiert....., er het 
d Zyttigsänte mit em Rootstift korrigiert! 
 

1986 Sujet: Duäsch au „grabe“? 
Als „Muulwurf“ hai mir ghulfe grabe, by eim Loch ufe, bym ande-
re abe. Mir hai amme sälber nümme rächt gwüsst, isch s eis 
vom letschte Joor, oder e Früschs?! 
 

1987 Sujet: 5 Joor „chäschperle“ 
Zum 5-jäärige hai mir d Lieschtler Fasnecht mit wunderschööne 
„Chäschperli“ überrascht.  
 

1988 Sujet: Feschtival du Video! 
Als „Reschissöre“ hai mir d Roothuusstrooss noonemool in e 
Video-Feschtival-Stimmig brocht. 
 

1989 Sujet: Mir chömme druus, mir ergriffe s Referändum! 
Als „Profässore“ hai mir die doomooligi Referändumsfluet uff d 
Schippe gnoo, so dass es e jede Bürger duet verstoo! 
 

1990 Sujet: Hesch kei Brunne....... Bisch e Dumme! 
Brünne sy uf äismool überall uusem Boode gsprosse, mir hai 
das als „Wassertröpfli“ gnosse. 
 

1991 Sujet: Bruuchtums-Export 
Als „Banntägler“ mit emene Chienbääse uffem Huet, hai mir wel-
le zaige, dass e Bruuchtums-Export in die halbi Schwyz doch 
isch nit so guet! 
 

1992 Sujet: Mir sy scho zääni! 
Zum 10-jäärige hai mir als „Waggis und Dotsch“ d Lieschtler 
Fasnecht gnosse und äs isch e mänge Halbe gflosse! 
 

1993 Sujet: Dr Teddy jubiliert und d Nuggi sy zum Moode-
schmuck avanciert! 
Als „farbigi Nuggi“ hei mir s Nuggisammle zelebriert und eusi 
„Teddy“ hai der 90-igschti Geburtsdaag gfyrt. 
 

1994 Sujet: Les quatres Tours de Lieschtel 
In Lieschtel der begeerte Stadt finde in eim Joor vier Welorennä 
statt. 
Mit vill Reklame uffem Tschäppel und am Rugge hai mir als 
„Welorennfaarer“ gfunde, „auf geht’s“ mir mache noone Runde! 
 



1995 Sujet: Zvill + SchT(r)inkwasser 
Als „Giftmischer“ hai mir au in dämm Joor scho vom Lieschtler 
Stinkwasser brichtet, numme denn het me der Üübeltäter 
schnäller gsichtet. 
 

1996 Sujet: Z Lieschtel phantömelets au! 
Als „Phantom“ mit syner „Christine“ hai mir das Joor au in 
Lieschtel euses Unwäse dryybe. 
 

1997 Sujet: Au mir wei jetz e äigeni Rotte! 
S Banntagsgschyss vo der 5. Rotte het eus derzue bewooge, 
dass mir sy als „Banntagsglöön“ dur d Gasse zooge! 
 

1998 Sujet: Mir sy im Komete-Fieber!  
S Gschyss ume Hale-Bopp und anderi Lüüchte! Mit em Färnglas 
vor de Auge sy mir als „Stärngucker“ ummenander gloffe und hai 
ganz oortelig Zwickel gso......, ee..... trunke und gnosse! 
 

1999 Sujet: Blaui Aktie, d Swisscom goot an d Börse! 
PTT dr gääli Riis got mit dr Zyt und duet sich spalte nur s 
Chärngschäft, das wo rändiert, will me no bhalte. Mit ere „blaue 
Aktie“ und eusne „Börseheinis“ hai mir wellä klar mache, d 
Swisscom isch halt nit ganz bache! 
 

2000 Sujet: Vom Schwyzerhüüsli zum Chinatämpel.  
GUANG DONG, long, long, long.....! 
Als uufgstellti „Chinese“ mache mir s neue Chinareschtaurant nit 
nume für d Lieschtlemer bekannt! 
 

2001 Sujet: Ei du schööni Sumpfhuenjagd! 
Moorhuenjagd ufem PC. Au eus hets packt das „Moorhuen“-
Fieber und äimoolig hai mir das Joor e „Trotzchöpf-Bar bedryybe 
und für villi Fasnechtsgschicht gschryybe. 
 

2002 Sujet: Au mir fyre Geburtsdaag,  
D Basler 500 Joor by dr Eidgenosseschaft und d Trotzchöpf syt 
20 Joor an der Lieschtler Fasnecht. 
Als „Alti Schwyzer“ und im Vortrab mit „Altfrangge“ hai mir die 
schönschte Dääg gnosse und sy trotz em Fyre mängisch d 
Roothuusstrooss abegloffe! 
 

2003 Sujet: Mir teschte au! 
Belags- und anderi Teschts nit numme in Basel, au in Lieschtel 
ischs nötig! 
Drei Dääg hai mir als kurlegi „Teschtchemiker“ nit numme Stro-
ossebelaag teschtet, nei mit Füürwägeli und Zwickel hai mir au 
in de Bäize und Chäller gfeschtet. 
 

2004 Sujet: „Pollywood“ (es geschah am helllichten Tag) 
Als Prävenzion het eusi KAPO für d Gwärbuusstellig äs Filmli 
dräjt mit verschiidene Episode vo grosse und chlyne Ganove. Mir 
hai an der Fasnecht als Polizischte eusi Ganove voll im Griff gha 
und sy mitene ummezooge vo Chäller zu Chäller imene grosse 
Booge. 
 

2005 Sujet: Logo logisch..... Logo die spinne! 
Was me mit sonere Furzidee mitemene neue Stadt-Logo macht 
hai mir noonemoll an der Fasnecht mit eusem Sujet zeigt und 
hoffe das „neue Logo“ syg jetz wüürklig versoffe und s „Alte“ darf 
wiider uf e langs Läbe hoffe. 
 

2006 Sujet: Lieschtel im Schnäggetämpo! 
Begegnigszone Lieschtel. 
Mir hai versuecht als „Schnägge mit em Hüüsli uufem Rugge“ in 
der neue 20-er Zone nit ummezschlyyche wiäne Gugge, mit flot-
tem Tämpo sy mir dur d Gasse gflitzt und d Stapo het eus nit 
aimool blitzt! 
 

2007 Sujet: 25 MOOL DERBYY !!! 
Als jubilierendi „Glöön“ gniesse mir eusi 25 Jöörli mit Drummel- 
und Piccolo - Tön. Mit em Zeedel, em Vortrab und mit eusere 
Latäärne hai mir versuecht euch die vergangene 24 Joor nomool 
in d Erinnerig z rüefe und mir hai gmerkt mit einige Sujets wäre 
mir au jetz wiider INN und voll derbyy, doch mir hai eus gsait es 
macht kei Sinn, was verbyy isch, isch verbyy! 
Zum Glück passiäre durs Joor immer wiider neui Sache, suscht 
hätte mir jo s nächscht Joor nüt me z Lache! 
So jetz isch es aber Zyt mir mache en Halt, irgend öbber het 
gsait er haig e Schluck Wysse und dä syg no schöön chalt! 
Broscht!!! 
 
 
 

 

Wie allewyyl isch am Fasnechtszyschdig d Ladäärne-Uusstellig in 

der Roothuusstrooss vom Zwöi zmidaag bis am Nüüni zoobe! 


